პროექტი

14 წლამდე ასაკის არასრულწლოვანთა რეფერირების მექანიზმი
კონცეფცია
პრობლემის არსი: დღესდღეობით სისხლისსამართლებრივი პასუხისმგებლობის ასაკს (14 წელი) მიუღწეველ არასრულწლოვანთა მიერ ჩადენილ დანაშაულებრივ ფაქტებზე რეაგირების ერთადერთი სამართლებრივი მექანიზმი სისხლის სამართლის საქმეებზე გამოძიების შეწყვეტაა. 14 წლამდე ასაკის არასრულწლოვნების მიმართ არ არსებობს რეფერირების ეფექტიანი მექანიზმი, რომელიც უზრუნველყოფს ამ არასრულწლოვანთა მიმართ შედეგზე ორიენტირებულ კომპლექსურ მიდგომას, მათ რესოციალიზაციას და კანონსაწინააღმდეგო საქმიანობისგან ჩამოცილებას. დანაშულებრივი ფაქტის ჩამდენი 14 წლამდე ასაკის არასრულწლოვანთა მიმართ შემდგომი ღონისძიებების გატარების მიზნით, მნიშვნელოვანია ეფექტური რეფერირების მექანიზმის შემუშავება, რომლის საფუძველზეც ანტისოციალურ ქცევაში შემჩნეული 14 წლამდე ასაკის არასრულწლოვნები სათანადო პროგრამების და სერვისების ბენეფიციარები გახდებიან. ამასთან, არანაკლებ მნიშვნელოვანია იმ არასრულწლოვანთა დროული იდენტიფიკაცია, გადამისამართება და რესოციალიზაცია, რომელთაც დანაშაული ჯერ არ ჩაუდენიათ, მაგრამ ანტისოციალური ქცევით გამოირჩევიან ან აქვთ მიდრეკილება ამგვარისაკენ.
მიზანი: 14 წლამდე ასაკის არასრულწლოვანთა რეფერირების ეფექტიანი მექანიზმის შექმნა, რომელიც უზრუნველყოფს ინსტიტუციურ და შედეგზე ორიენტირებულ კომპლექსურ მიდგომას, არასრულწლოვანთა რესოციალიზაციას და მომავალში კანონსაწინააღმდეგო ან ანტისოციალური საქმიანობისგან ჩამოცილებას.
რეფერირების მექანიზმის აღწერა
რეფერირების პროცესი შეიძლება სამ ეტაპად დავყოთ:
1. არასრულწლოვნის დროული და სწორი იდენტიფიცირება და არასრულწლოვანთა რეფერირების ცენტრისთვის შეტყობინება;
2. არასრულწლოვნის ინდივიდუალური შეფასება და მისი შესაბამის სარეაბილიტაციო პროგრამებში/სერვისებში ჩართვა;
3. სერვისების/პროგრამების განხორციელების მონიტორინგი და ეფექტიანობის შეფასება. 

· პირველი ეტაპი: არასრულწლოვნის იდენტიფიცირება და ცენტრისთვის შეტყობინება
ანტისოციალური ქცევის მქონე ან/და რისკის შემცველი არასრულწლოვნების იდენტიფიცირება მუდმივ რეჟიმში უნდა მიმდინარეობდეს. ასეთი არასრულწლოვნების იდენტიფიცირებაზე პასუხისმგებელი უნდა იყოს ყველა ის უწყება, რომელთაც, სხვადასხვა ფორმით, არასრულწლოვნებთან აქვთ შეხება, ესენია, მაგალითად, განათლებისა და მეცნიერების სამინისტრო (სკოლა - დამრიგებელი, მასწავლებელი, დირექცია), მანდატურის სამსახური, შრომის, ჯანმრთელობისა და სოციალური დაცვის სამინისტრო (სოციალური მომსახურების სააგენტოს სოციალური მუშაკი), შინაგან საქმეთა სამინისტრო/პროკურატურა (მართლწესრიგის ოფიცერი, გამომძიებელი). თითოეული მათგანის ვალდებულებები კანონმდებლობით უნდა იყოს დადგენილი. ასევე, დაწესებული უნდა იყოს დისციპლინური ან/და ადმინისტრაციული პასუხისმგებლობა ყველა იმ პირისთვის, რომელიც არ განახორციელებს ასეთი არასრულწლოვნების იდენტიფიცირებას და მისი დანიშნულებისამებრ რეფერირების პროცესის დაწყებას.
გაწერილი უნდა იყოს ანტისოციალური ქცევის მქონე ან/და რისკის შემცველი არასრულწლოვნების ,,ამოცნობის“ (იდენტიფიცირების) მკაფიო ინსტრუქციები.    
საჭიროა, შეიქმნას „არასრულწლოვანთა რეფერირების ცენტრი“ (ქვემოთ „ცენტრი“), რომელიც იქნება არასრულწლოვნების რეფერირების პროცესის ხელმძღვანელი დაწესებულება. ცენტრი, როგორც სტრუქტურული ქვედანაყოფი, შესაძლებელია შეიქმნას საქართველოს იუსტიციის სამინისტროს სსიპ დანაშაულის პრევენციის ცენტრის ან საქართველოს შრომის, ჯანმრთელობისა და სოციალური დაცვის სამინისტროს სსიპ სოციალური მომსახურების სააგენტოს ფარგლებში. ცენტრი მოახდენს რეფერირების მექანიზმის კოორდინაციას და აქტიურად ითანამშრომლებს რეფერირების პროცესში ჩართულ ყველა უწყებასთან. ცენტრში თავი უნდა მოიყაროს რეფერირების საკითხთან დაკავშირებულმა ყველა ინფორმაციამ.
ინფორმაციის მთავარი წყარო უნდა იყოს სკოლა, რომელსაც უნდა ჰქონდეს ცენტრისთვის ინფორმაციის მიწოდების ვალდებულება, როდესაც არასრულწლოვნის ქცევა გარკვეულ ხარისხს მიაღწევს. ხოლო, როდესაც ანტისოციალური ქცევა ატარებს დანაშაულის ნიშნებს, სკოლა ვალდებული იქნება ამის თაობაზე სამართალდამცავ ორგანოებსაც შეატყობინოს. 
კანონთან კონფლიქტში მყოფი არასრულწლოვნის შესახებ ინფორმაციის მიღებისთანავე, შინაგან საქმეთა სამინისტრომ უნდა მოახდინოს ამ არასრულწლოვნის იდენტიფიცირება, რაც გულისხმობს არასრულწლოვნის პერსონალური მონაცემების მოძიებას, მისი კანონიერი წარმომადგენლის ვინაობის დადგენას და მასთან დაკავშირებას და სხვა აუცილებელი ინფორმაციის მოპოვებას.  ასევე,  უნდა განისაზღვროს არასრულწლოვნის მიერ ჩადენილი კანონსაწინააღმდეგო ქმედება: რა სავარაუდო დანაშაულია ჩადენილი, არის თუ არა დანაშაული ძალადობრივი ხასიათის, ჯგუფურადაა ის ჩადენილი, თუ არა. უნდა დადგინდეს წარსულში დანაშაულებრივი გამოცდილების არსებობაც: ჰქონდა თუ არა მანამდე ჩადენილი ამგვარი ქმედება; დადებით შემთხვევაში, რა სახის დანაშაულებრივ ქცევას აქვს ადგილი, განმეორებადია ის, თუ არა. 
ზემოაღნიშნული გარემოებების დადგენის შემდეგ, სამართალდამცავმა ორგანომ (პროკურატურამ), სისხლის სამართლის საქმის შეწყვეტის შესახებ შესაბამისი გადაწყვეტილების მიღების შემდეგ, კანონთან კონფლიქტში მყოფი 14 წლის ასაკს მიუღწეველი ბავშვის ცენტრის კომპეტენციის ქვეშ დაბრუნება უნდა უზრუნველყოს. თუ არასრულწლოვანი 14 წლის ასაკს მიღწეული პირია, მის მიმართ არასრულწლოვანთა მართლმსაჯულების კოდექსისა და სხვა შესაბამისი ნორმები იმოქმედებს.
 
· მეორე ეტაპი: არასრულწლოვნის ინდივიდუალური შეფასება და სარეაბილიტაციო პროგრამებში/სერვისებში ჩართვა
კანონსაწინააღმდეგო ან ანტისოციალური ქცევის მქონე ან/და რისკის შემცველი არასრულწლოვნის ცენტრში რეფერირების შემდეგ, ცენტრის თანამშრომლის მიერ უნდა განხორციელდეს არასრულწლოვნის ინდივიდუალური შეფასება და მისი საჭიროებების განსაზღვრა. კერძოდ, არასრულწლოვანთან, მის კანონიერ წარმომადგენლებთან, მასწავლებლებთან, სკოლის ადმინისტრაციასთან, სხვა პირებთან გასაუბრების საფუძველზე ცენტრის თანამშრომელმა უნდა დაადგინოს, რა არის არასრულწლოვნის დევიაციური ქცევის მიზეზი და რა ზომები შეიძლება იქნეს მიღებული იმისათვის, რომ ეს მიზეზი აღმოიფხვრას და არასრუწლოვანის ქცევა კვლავ სოციალური გახდეს. 
ასეთი ზომები შეიძლება მოიცავდეს არასრულწლოვნის ჩაბმას სხვადასხვა სახელმწიფო და ადგილობრივი თვითმმართველობის ორგანოების, აგრეთვე, ამ სფეროში მომუშავე არასამთავრობო ორგანიზაციების სამედიცინო, ფსიქოლოგიური დახმარების, საგანმანათლებლო, კულტურულ, სახელოვნებო, სპორტულ და სხვა პროგრამებსა და სერვისებში. მიუხედავად იმისა, რომ არსებული პროგრამების/სერვისების ოდენობა ზოგ სფეროში შთამბეჭდავია, აუცილებელია, მათი მორგება კონკრეტული ბავშვის ინდივიდუალურ საჭიროებებზე. ამასთან, ფასიანი სერვისების შემთხვევაში, მიზანშეწონილია გათვალისწინებულ იქნეს გონივრული და ხელმისაწვდომი ფასები.
თუ არასრულწლოვანი სკოლის მოსწავლეა, მისი ინდივიდუალური შეფასება ცენტრმა უნდა განახორციელოს განათლებისა და მეცნიერების სამინისტროს სოციალური მუშაკების აქტიური ჩართულობით, ხოლო თუ არასრულწლოვანი არ იღებს განათლებას, მისი ინდივიდუალური შეფასება ცენტრმა უნდა განახორციელოს შრომის, ჯანმრთელობისა და სოციალური დაცვის სამინისტროს სოციალური მომსახურების სააგენტოს სოციალური მუშაკების აქტიური მონაწილეობით.
არასრულწლოვნების საჭირო პროგრამებით/სერვისებით უზრუნველყოფისთვის ცენტრს მჭიდრო კომუნიკაცია უნდა ჰქონდეს შრომის, ჯანმრთელობის დაცვისა და სოციალურ საკითხთა სამინისტროსთან, განათლებისა და მეცნიერების სამინისტროსთან, კულტურისა და სპორტის სამინისტროსთან, სსიპ დანაშაულის პრევენციის ცენტრთან, სხვა შესაბამის სახელმწიფო დაწესებულებებთან, ადგილობრივი თვითმმართველობის ორგანოებთან, და ყველა იმ არასამთავრობო ორგანიზაციასთან, რომლებიც სპორტულ, კულტურულ, ფსიქოლოგიურ თუ სხვა სახის სერვისებს სთავაზობენ არასრულწლოვნებს.
არასრულწლოვნისათვის მისი ინდივიდუალური საჭიროებების შესაბამისი და, ამასთან, ყველაზე ეფექტიანი პროგრამის/სერვისის შესარჩევად, მნიშვნელოვანია, რომ ცენტრის თანამშრომლებს ჰქონდეთ სრული ინფორმაცია სხვადასხვა სახელმწიფო და ადგილობრივი თვითმმართველობის ორგანოების ან არასამთავრობო ორგანიზაციების მიერ მიწოდებული პროგრამების/სერვისების შესახებ. ამისათვის, ცენტრში საჭიროა შეიქმნას ერთიანი, ინტეგრირებული და პერიოდულად განახლებადი მონაცემთა ელექტრონული ბაზა, რომელიც თავს მოუყრის ინფორმაციას ყველა ასეთი პროგრამისა და სერვისის შესახებ.
არასრულწლოვნის მონაწილეობა ცენტრის თანამშრომლის მიერ ინდივიდუალური შეფასების ანგარიშში განსაზღვრულ სარეაბილიტაციო პროგრამებში სავალდებულო უნდა იყოს. ამ ვალდებულების შესრულების უზრუნველყოფა, შესაძლოა, დაეკისროს არასრულწლოვნის მშობელს ან სხვა კანონიერ წარმომადგენელს. ამისათვის, შესაძლოა, გამოყენებულ იქნეს ერთ-ერთი მეთოდი: ცენტრსა და მშობელს შორის ადმინისტრაციული ხელშეკრულების გაფორმება ან ცენტრის მიერ მშობლის მიმართ ინდივიდუალური ადმინისტრაციულ-სამართლებრივი აქტის გამოცემა. ასეთი მიდგომა უზრუნველყოფს მშობლის ადმინისტრაციული წესით დავალდებულებას, რის შეუსრულებლობასაც უნდა მოჰყვეს კანონით დადგენილი წესით ადმინისტრაციული სახდელის შეფარდება. სასურველია, ამგვარი სახდელი არ იყოს ფინანსური ხასიათის, რადგან, როგორც წესი, ამგვარი სანქცია კიდევ უფრო აღრმავებს იმ პრობლემებს, რომელსაც ოჯახი შეიძლება აწყდებოდეს.
ნებისმიერ შემთხვევაში, მშობელთან ან სხვა კანონიერ წარმომადგენელთან უნდა ჩატარდეს სათანადო, საჭიროებისამებრ სავალდებულოც, საგანმანათლებლო-საინფორმაციო ხასიათის მუშაობა, რათა მშობელმა/კანონიერმა წარმომადგენელმა კარგად გააცნობიეროს თავისი ვალდებულებები და არასრულწლოვანთან ეფექტიანი აღმზრდელობითი ურთიერთობის მეთოდები. ასევე, არასრულწლოვნის მიერ შესაბამის პროგრამაში/სერვისში კეთილსინდისიერად მონაწილეობის შემთხვევაში, მიზანშეწონილია შემოღებულ იქნეს წახალისების სხვადასხვა ფორმები (მაგ. მისთვის სასურველ პროგრამაში უფასოდ მონაწილეობა ან სასურველ აქტივობაში ჩართვა ან უფასოდ რაიმე სერვისის მიღება).

  
· მესამე ეტაპი: სერვისების/პროგრამების განხორციელების მონიტორინგი და ეფექტიანობის შეფასება
ცენტრი რეგულარულად უნდა ახორციელებდეს კონკრეტულ პროგრამებში/სერვისებში ჩაბმული არასრულწლოვნის რეაბილიტაციის პროცესის მონიტორინგს და ეფექტიანობის შეფასებას. ამ ამოცანის შესრულება შესაძლებელია შესაბამისი პროგრამის/სერვისის ადმინისტრატორის მიერ ცენტრისათვის პერიოდული ანგარიშების მიწოდებისა და ცენტრის თანამშრომლის მიერ ადგილზე ვიზიტის განხორციელების გზით. 
გამოვლენილი ხარვეზების და გამოწვევების შემთხვევაში, ცენტრი უფლებამოსილი უნდა იყოს, რომ კორექტივები შეიტანოს არასრულწლოვნის მიმართ გამოყენებულ პროგრამასა თუ სერვისში ან იგი სულაც სხვა პროგრამით/სერვისით ჩაანაცვლოს. 

სტატისტიკური აღრიცხვა
წორი პოლიტიკის განსაზღვრისთვის აუცილებელია, ცენტრის მიერ, სხვა შესაბამის უწყებებთან თანამშრომლობის საფუძველზე, სისტემატურად მუშავდებოდეს გარკვეული სახის მონაცემები და სტატისტიკური ინფორმაცია, რაც რისკ-ფაქტორების განსაზღვრისა და სხვადასხვა სახის პრევენციული ღონისძიებების სწორად დაგეგმვის საშუალებას მოგვცემს. ამ მიზნით, უნდა შეგროვდეს და დამუშავდეს შემდეგი სახის ინფორმაცია:
· რა სახის დანაშაულებრივ ქმედებებს ჩადიან სისხლისსამართლებრივ პასუხისმგებლობის ასაკს მიუღწეველი არასრულწლოვნები;
· როგორია დანაშაულებრივი ქმედების ჩადენის მაჩვენებელი გეოგრაფიული არეალის მიხედვით;
· როგორია 14 წლამდე არასრულწლოვნების მიერ ჩადენილი დანაშაულებრივი ქმედებების მაჩვენებლები სხვადასხვა ასაკობრივ ჭრილში, მაგ.: 8-დან 10 წლამდე, 10-დან 12 წლამდე, 12-დან 14 წლამდე;
· 14 წლამდე არასრულწლოვნების მიერ ჩადენილი დანაშაულებრივი ქმედებები სქესობრივ ჭრილში;
· 14 წლამდე დანაშაულებრივი ქმედებების ჩამდენი არასრულწლოვნების ოჯახური მდგომარეობა: ჰყავს თუ არა მშობლები, ცხოვრობს თუ არა მშობლებთან, მშობლების განქორწინების ფაქტი, განთავსებული ხომ არ არის არასრულწლოვანთა სახლში და სხვ;
· 14 წლამდე დანაშაულებრივი ქმედებების ჩამდენი არასრულწლოვნების სოციალური გარემო - სწავლობს თუ არა, საცხოვრებელი პირობები და სხვ.
რეფერირების პროცესში ჩართული არასრულწლოვნების შესახებ სისტემატიზებული მონაცემების საფუძველზე, უნდა მოხდეს სამიზნე ჯგუფების განსაზღვრა (მაგ.: კონკრეტულ რეგიონში პრევენციული ღონისძიებების განხორციელების აუცილებლობა, 14 წლამდე პირთა დანაშაულის მაღალი მაჩვენებელის გამო). უნდა დაიგეგმოს კონკრეტული პრევენციული ღონისძიებები, რომელთა განხორციელება მოხდება პარტნიორ უწყებებთან და ცენტრთან კოორდინირებული მუშაობით.
სხვა აუცილებელი ზომები
ზემოაღწერილი რეფერირების მექანიზმის შექმნის პარალელურად აუცილებელია სხვა ზომების მიღებაც, რომელიც გააუმჯობესებს უსაფრთხოების ზომების დაცვას სკოლებსა და სხვა შესაბამის დაწესებულებებში. 
· [bookmark: _GoBack]მიზანშეწონილია, სამუშაო ჯგუფში წარმოდგენილი წინადადების შესაბამისად, შემოღებულ იქნეს მართლწესრიგის დაცვის ოფიცრის ინსტიტუტი. მართლწესრიგის დაცვის ოფიცერი იქნება შსს-ს (პოლიციის სხვადასხვა ტერიტორიული განყოფილების) თანამშრომელი (დაახლოებით 1000 მოსახლეზე ერთი ოფიცერი), რომლის უმთავრესი მიზანიც დანაშულის პრევენცია იქნება. ამისთვის ის უფლებამოსილი იქნება მოახდინოს რისკ-ჯგუფების და რისკ-ადგილების იდენტიფიცირება, იმუშაოს ანტისოციალური ქცევის მქონე ან/და რისკის შემცველ არასრულწლოვნებთან და მათი ოჯახის წევრებთან, ჩაატაროს საინფორმაციო შეხვედრები და სამართლებრივი კონსულტაციები გაუწიოს მოქალაქეებს.   

· ცალკეულ დანაშაულებრივ ფაქტებზე, მაგალითად, ოჯახურ დანაშაულებრივ ფაქტებზე, განსაკუთრებული მიდგომები უნდა იქნეს შემუშავებული. შესაძლებელია რეფერირების მექანიზმში ჩაერთონ ის არასრულწლოვნები, რომელთა ოჯახშიც მოხდა ოჯახური დანაშაული, თუ ეს არასრულწლოვნები იქნებიან ამგვარი ფაქტების შემსწრეები. ამ არასრულწლოვანთა იდენტიფიცირება მოხდება ამგვარი კატეგორიის დანაშაულთა ფაქტებზე სისხლისსამართლებრივი დევნის დაწყების პარალელურად. აღნიშნული არასრულწლოვნების გადამისამართება მოხდება ცენტრში შესაბამისი საჭიროებების განსაზღვრის მიზნით.

· მნიშვნელოვანია ასევე სკოლებში უსაფრთხოების დაცვის სტრატეგიის და სამოქმედო გეგმის შემუშავება სკოლის პრიორიტეტების შესაბამისად. აუცილებელია  არასრულწლოვანთა უსაფრთხოების დაცვისა და ძალადობის პრევენციის საკითხებზე ელექტრონული საკომუნიკაციო ინტერაქტიული პორტალის შექმნა. არასრულწლოვანთა უსაფრთხოების დაცვის მიზნით შესაძლებელია ყველა საჯარო სკოლის პერიმეტრზე ვიდეო კონტროლის სისტემის დამონტაჟება.

· მიზანშეწონილია, ასევე, სასამართლო ხელისუფლებასთან გაიმართოს დისკუსია საოჯახო დავებზე მომუშავე სპეციალიზებული მოსამართლის ინსტიტუტის შემოღების თაობაზე.

· მნიშვნელოვანია, მოხდეს მანდატურების და ფსიქოლოგიური მომსახურების განვითარება/გაფართოება. აუცილებელია მოხდეს მანდატურების სამსახურის გაფართოება - უნდა გაიზარდოს მათი ოდენობა როგორც საჯარო, ისე კერძო სკოლებში; გაიზარდოს მათი (ძალიან დაბალი) ანაზღაურება და მოხდეს მათი მუდმივი გადამზადება. 

· აუცილებელია ფსიქოლოგის ინსტიტუტის დანერგვა/გაფართოება. კერძოდ, საგანმანათლებლო რესურს-ცენტრებში უნდა მოხდეს ფსიქოლოგის შტატის დამატება.

· მნიშვნელოვანია მოხდეს სოციალურ მუშაკთა რესურსის მაქსიმალური მობილიზაცია  - უნდა გაიზარდოს სოციალურ მუშაკთა (ძალიან დაბალი) ხელფასი; ასევე, აუცილებელია სოციალურ მუშაკთა რაოდენობის ზრდა, მათი მუდმივი გადამზადება და ხელშეწყობა, რათა მათ არ უწევდეთ ხელფასიდან დაფარონ, მაგალითად, ოჯახებში ვიზიტის განხორციელებისათვის აუცილებელი სატრანსპორტო ხარჯები. 

· ასევე, მიზანშეწონილია ადგილობრივ თვითმმართველობებში თემზე დაფუძნებული სოციალური მომსახურებების განვითარება (დელეგირებული უფლებამოსილება). ამ მიზნით მნიშვნელოვანია ადგილობრივ თვითმმართველობებთან თანამშრომლობის შესახებ მემორანდუმის გაფორმება (კულტურისა და სპორტული ინფრასტრუქტურის მნიშვნელოვანი ნაწილი ადგილობრივი თვითმმართველობის საკუთრებაშია). 

· მიზანშეწონილია, მოხდეს სამტრედიის სკოლა-პანსიონის რეფორმა/გაუქმება. მიზანშეწონილია, ამ სკოლის ნაცვლად დაარსდეს ღია ტიპის დაწესებულება/სკოლა. აუცილებელი იქნება ამ სკოლაში არასრულწლოვნის რეფერირების სამართლებრივი საფუძვლების, სკოლის ფუნქციების, მანდატის და სხვა პრაქტიკული გარემოებების ნათლად ჩამოყალიბება. 

· მნიშვნელოვანია, განათლების სამინისტრო დროულად ფლობდეს ინფორმაციას, რომელი კონკრეტული ბავშვი აღწევს მოცემულ წელს სასკოლო ასაკს, რათა გაკონტროლდეს მშობლების მხრიდან ბავშვის სკოლაში მიყვანის ვალდებულების შესრულება.

რეკომენდაციები:
1. არასრულწლოვანთა რეფერირების ცენტრის დაფუძნება;
2. ცენტრის უფლებამოსილებების და მანდატის მკაფიო გაწერა;  
3. უწყებების ვალდებულებების ეფექტური განხორციელების ხელშეწყობის მიზნით რეფერირების პროცესში ჩართული სუბიექტებისთვის რეფერირების ინსტრუქციის გაწერა;
4. უწყებებს შორის და უწყებებსა და ცენტრს შორის კომუნიკაციის საკანონმდებლო დონეზე დარეგულირება (მაგ.: ერთობლივი ბრძანება ან/და ურთიერთანამშრომლობის მემორანდუმი, რომლითაც განისაზღვრება ყველა იმ უწყებას შორის კოორდინაციის მექანიზმი, რომლებიც ჩართულნი არიან არასრულწლოვნების განათლებაში, რესოციალიზაციაში, მათთვის სერვისების მიწოდებაში და ა.შ.);
5. სტატისტიკური მონაცემების შეგროვება-დამუშავება პრევენციული ღონისძიებების დაგეგმვის, ინფორმაციის ანალიზისა და რისკ-ჯგუფების განსაზღვრის მიზნით;
6. ანტისოციალური ქცევის განსაზღვრა და ტერმინოლოგიებზე შეჯერება;
7. მართლწესრიგის დაცვის ოფიცრის ინსტიტუტის დაფუძნება;
8. მანდატურების სამსხურის გაფართოება - მათი ოდენობის გაზრდა როგორც საჯარო, ისე კერძო სკოლებში; მათი ანაზღაურების გაზრდა და მუდმივი გადამზადება;
9. ფსიქოლოგის ინსტიტუტის დანერგვა/გაფართოება - საგანმანათლებლო რესურს-ცენტრებში ფსიქოლოგების შტატის დამატება;
10. სოციალურ მუშაკთა (ყველა უწყების) რესურსის მაქსიმალური მობილიზაცია  - სოციალურ მუშაკთა ხელფასის გაზრდა, სოციალურ მუშაკთა რაოდენობის ზრდა, მათი მუდმივი გადამზადება; 
11. სკოლებში უსაფრთხოების დაცვის სტრატეგიის და სამოქმედო გეგმის შემუშავება სკოლის პრიორიტეტების შესაბამისად;
12.  არასრულწლოვანთა უსაფრთხოების დაცვისა და ძალადობის პრევენციის საკითხებზე ელექტრონული საკომუნიკაციო ინტერაქტიული პორტალის შექმნა; 
13. ყველა საჯარო სკოლის პერიმეტრზე ვიდეო კონტროლის სისტემის დამონტაჟება;
14. განათლებისა და მეცნიერების სამინისტროს და იუსტიციის სამინისტროს სსიპ სერვისების განვითარების სააგენტოს შორის ინფორმაციის გაცვლა ბავშვის სასკოლო ასაკთან დაკავშირებით;
15. ინდივიდუალური და ჯგუფური რისკების შეფასების და  რეაგირების მექანიზმების შემუშავება;
16. სერვისების/პროგრამების კონცეფციის შემუშავება; 
17. არსებული სერვისები/პროგრამების გადახედვა და გამოწვევებსა და საჭიროებებზე მორგება; 
18. ახალი/დამატებითი მიზნობრივი სერვისების/პროგრამების შექმნა;
19. პოტენციური სერვისების/პროგრამების ერთიანი, რეგულარულად განახლებადი საინფორმაციო  ბაზის შექმნა;
20. ქვეყანაში არსებული სერვისების/პროგრამების ერთიანი რუკის შექმნა;
21. სხვადასხვა სერვისების/პროგრამების ერთიან სისტემაში განხილვა და ინტეგრირება;
22. ოჯახის სოციალური ფუნქციონირების მხარდამჭერი სერვისების განვითარება;
23. სოციალური მუშაკის მიერ განსაზღვრულ სარეაბილიტაციო პროგრამებში არასრულწლოვანის სავალდებულო წესით ჩართვა;
24. არასრულწლოვნის მიერ სერვისში თავისი სურვილით ჩართვის და პროგრამებში კეთილსინდისიერად მონაწილეობის შემთხვევაში წახალისების სხვადასხვა ფორმების შემოღება; 
25. ფასიანი სერვისების შემთხვევაში გონივრული და ხელმისაწვდომი ფასების გათვალისწინება; 
26. მშობელთა როლის გაზრდა;
27. მშობელთან ხელშეკრულების გაფორმების ინსტიტუტის შემოღება; 
28. მშობელთა პასუხისმგებლობის დაწესება/გაზრდა (მაგ.: პასუხისმგებლობის მშობლისთვის დაკისრება არასრულწლოვნის მიერ ჩადენილი ქმედებისათვის (თუ არასრულწლოვანი მუდმივად არღვევს კანონს ან თუ მშობელმა არ მიმართა ზომებს, რომ არასრულწლოვანი გაეკონტროლებინა, თუ მშობელი უარს ამბობს არასრულწლოვნის სერვისში ჩართვაზე და სხვ.));
29. სრულწლოვნებს შორის მომხდარი ოჯახური დანაშაულებრივი ფაქტებისას ოჯახში არსებულ არასრულწლოვანთა მიმართ განსაკუთრებული მიდგომის შემუშავება;
30. პასუხისმგებლობის ასაკს მიუღწევლობის საფუძვლით სისხლის სამართლებრივი დევნის შეწყვეტისას ბავშვის გადამისამართების ინსტიტუტის დანერგვა;
31. სამტრედიის სკოლა-პანსიონის რეფორმა/გაუქმება;
32. ადგილობრივ თვითმმართველობებში თემზე დაფუძნებული სოციალური მომსახურებების განვითარება - ადგილობრივი მუნიციპალიტეტების ჩართულობის გაზრდა;
33. რეფერირების დასრულების შემდეგ არასრულწლოვნის შემდგომი ქცევის მონიტორინგი და პროგრესის შეფასება;
34. სერვისების/პროგრამების განმახორციელებელი ინსტიტუციების თანამშრომელთა მუდმივი გადამზადება;
35. რეფერირების პროცესში ჩართულ პირთა (სოციალური მუშაკები, ფსიქოლოგები და ა. შ.) მუდმივი გადამზადება;
36. სასამართლო ხელისუფლებასთან დისკუსია საოჯახო დავებზე მომუშავე სპეციალიზებული მოსამართლის ინსტიტუტის შემოღების თაობაზე.

